
Aujmatsamu ainiau wiakchaji aarar 
nunia achuarjai patatkamu

Historias y relatos
Achuar

PERÚ Ministerio
de Educación

El 10 de diciembre de 1948, la Asamblea General de las Naciones Unidas aprobó y proclamó
la Declaración Universal de Derechos Humanos, cuyos artículos figuran a continuación:

DISTRIBUIDO GRATUITAMENTE POR EL MINISTERIO DE EDUCACIÓN
PROHIBIDA SU VENTA

CORO

Somos libres, seámoslo siempre,
y antes niegue sus luces el Sol,
que faltemos al voto solemne
que la Patria al Eterno elevó.

HIMNO NACIONAL ESCUDOBANDERA

SÍMBOLOS DE LA PATRIA

Declaración Universal de los Derechos Humanos

A
ch

ua
r



CS39_CARATULA  UGKAJU - RETIRA

sábado, 01 de febrero de 2014 05:21:15 p.m.



1

Aujmatsamu ainiau wiakchaji aarar 
nunia achuarjai patatkamu



Aujmatsamu ainiau wiakchaji aarar nunia achuarjai patatkamu
Historias y relatos Achuar-Inicial

©Ministerio de Educación 
Av. De la Arqueología cuadra 2, San Borja
Lima, Perú
Teléfono: 615-5800
www.gob.pe/minedu

Primera edición digital, 2021

Elaboración de contenido
Sumbinianch Mitiap Kapuchak

Revisión lingüística
Sumbinianch Mitiap Kapuchak

Asesoría y revisión técnica (Digeibira-DEIB)
Marlene Sofia Silva Huerta

Diseño y diagramación 
Gervacia Hermelinda Mamanchura Sardon

Ilustraciones
Jean Pool Bejarano Herquinigo

Cuidado de edición
Nérida Gamboa Sotomayor

Hecho el Depósito Legal en la Biblioteca Nacional del Perú N.° 2021-00471.

Todos los derechos reservados. Prohibida la reproducción de este libro por cualquier medio, 
total o parcialmente, sin permiso expreso de los editores.  
Impreso en el Perú/Printed in Peru

Ministerio de Educación

Dirección General de Educación Básica Alternativa, Intercultural Bilingüe
y de Servicios Educativos en el Ámbito Rural

Dirección de Educación Intercultural Bilingüe



Enetir uchiwach aishmankuch nunia nuwawach:

Juu aujtai aarmauka, yainmaktatme amin nekamuram 
niampuartinnum, amin irutkamuram ainiana nunia 
aujmatsamu, nintimratin chicham ainiau nunia nuikiartamu 
ainiana nuu aumatsamu armauwana juninkia pujuiniawai. 
Ameksha aujsamniauwitme turachkumka tsaniakmauram 
ainiana nujai irunsam, nuikiartin nunia ami weauram ainiana 
nunajinsha pujusam aujsata.

Juu shirmawach aujmatsamu amin chichammiji amismau 
ainiana junia aujsam nunianka etserkamaikiakum nuimiakim 
wetatme amin irutkamurmin penker atiniuana nuu nuniasha 
shiram arantuniktin ainiana nusha nuimiartatme.

Juu aujmatsamu kirakchiana juu penker wainkata tusar 
seamji, aujmaunam amin tsaniakmauram nukap musach 
nemartamsatin asamti.

¡Warasar iniu aujmatsamuri ainiau auji!

Niakmamu



Panki 

aujmatsamu

Yanchuik kuna juun tentenkau pujamunam panki, namak 
ainiauji matsamsar, nuwa entsanam maman tekar nijiartas 
weaunka pachitsuk yuuweau, turak penke amuamti.

Jisar Yankun, shushui, tuwits, jurukman, piakrur, shiik, 
chiwia, mashu, pininch nunia chuwi ainiana au aints 
asar aitkakka amutmaktatji kaska iruntrar meset najanar 
yamrumakmi tusar aintsun kupkar ipiamawaru.

Turawar nunkan kutsakmin ainiana nuke nuke junikiar 
kutsair chinkiar kuyami tusar kutsatan nankamawaru. 
Turayi Pininchin nuwari, shikun chicharak, atumea 
ainiautirmesha jarumkataram winia umar mia penker 
ainiausha amukacharik. Turamti shiik chichak ¿Nuniasha 
warukatjik mesetnum pujautisha? Tuu timiayi.

Tura nunianka ataukiar wea weaka, chinkiantak wajak 
entsa tsaitmati yanchuk chinkiatak wajsaji. Tusar nuniaya 
nuna kakaram takakminiau.

Penke chinkiatak wajsar Shiikun ame sankanmiji nunka 
tuntuiyata tama, shiik entsa yantarin wajas nunkan 
sankaniji tuntuiyamti, aints winiakuampi tawa tusa 
pankinkia wainchin juntan pujau.

Tura pujut patak nii kakarmarijin nunkanka muur 
yumpunku. Turam entsa wetak kuyuamti namakka 
piakiainiaun Yankun, shushui, Tuwits, jurukman, piakrur, 
shiik, chiwia, mashu, pininch nunia chuwi ainiauka nanki 
takakmauriji namaknaka ijiuar makaru, antsu wampiniak 
wainkariat mia tseken asa tseke jinkiamti wajirar macharu.

Nunianka nuna mash turuwar niankasar, yamaikia 
amutmauweana nuka yamrumakji tusar namakan muken 
juukar kiarar tsantsan najanawaru. Tura Pininch, chuwi 
nunia tsanken ainiauka namakan ukunchin juukar nunkutin 
najatmakaru.

Aints namakan ukunchin nunktuin najanawar 
nunkururuka, nanamtin najannakaru, tura namakan nukap 
yuwaruka wanishmakar jararu.

Namaknaka mash maakaru, antsu pankinka 
maawartatkama wainchin nukap pujmati tujinkar shamkar 
macharu.

Aisamti pankinkia yamaikisha kunanam pujus yukartuatas 
wakerakka wainchin puja achik yukartawai.

Turau asamti yamaikisha kunanam wekakrikia 
eneartiniutiai.



Tunim 

uchiriji yaa 

najannarmau

Yanchuikkia nayaimpinmaka tain uchiwach ainiana auk 
pujuu tiniu aramayi.

Turayu nuni kichik Juun Tunim naartin iruk uchin takaku, 
kampatan aishman nunia kampatam nuwa, tura pujayi 
nuwarinkia jakau. Tura nunianka Tunmiaka wajema pujus 
kich nuwan nuwatkau, uchirun waintrukat tusa.

Turayat nii uchirinchu asamti nukap kajerumiayi. 
Kajertai asar wait nenmau pujuwearmiayi. Tura kichik 
kintiati entsanam mama maka tsetseasar taar jii 
yaminiak pujuiniaun, Tunmian nuwari, jean japimki winiak 
mia wetaram ¡miat tsetsemayatrumsha! Warimpia 
entsasha matuwearme, tusa jiin shaut utsuam kairi 
tsainrak jinchutkam uchikia jutkiar aanum jinkiar pujusar 
chichainiak: ¡Taksha entsanam maumi! tusar taksha wearu.

Nuni entsanam mainiak pujusar, nunianka wawam 
ajakar, uchiwach ainiayatun iruntrar papankan juntan 
najanawaru, Turawar niarar yuwatniunsha nunkan 
iruminiar shiram tesawar, umachiri uchiwach au nuu 
pujustinnahsa shirman najanawaru.

Turawar nunianka ajanam wear unumsaran chankinian 
jukiar: paantam, majench, mama nunia inchi ainiaun 
jurumkiaru weakur yuwatniurin. Turawar papan 
najanamurin enkeawaru.

Tuna mash amisar weartas pujuiniana nuni yumi kajiniar, 
chij wajak nunianka nujanramti weartas umachirin jamanch 
akaim utik tusar kupkaru turam jeanam wee unumsam 
jamchin akai juwaun aparinkia wainkau turayat entsanam 
umurartas aintkiniatsuash tusa pachischau.

Turayat tuketuk tatsuk kintiaminiamti nukuiri entsa wee 
jiamaitiat uchikia pikiainiaun wainkau tura kurat wajaki 
waketki, aishrin uchikia pikiainiawai tusa ujaku. Turam 
Tunmiaka wake mesek ¿warukan uchirsha aininia? Tuu 
nintimrau.

Turayat kaska papekan achiktajai tusa, saapin juki, uchiri 
papan najankur ampirmau metereta charur pasechiniak 
najana werimiayi.

Papeke weayat jintian kintianmati, uchirinkia jirkamunam 
kaniniamti nisha yakinini nujamak wake mesek kanuru. 
Kashin tsawar taksha papektas weak uchiri kanurmaurin 
jirmaitiat pantam namakjai patkar niarar, ukukmiaun 
wainiak kuntuchu kapeayatun yuwatas nujamkau, tura 
nuna yuwak pujamti, uchirinkia nuna nukap japkiaru.

Tura nuna yuwa amis taksha papeku, turayat tuketuk 
mainchain etsa akawamti nujamak kanuru. Kashin tsawar 
weak taksha uchiri kanurmaurin nujamruk jiamaitiat, 
paantam yunkurkaji patkar niarar, ukukmiaun wainiak 
nuna yuwamti nuniaya nuna nukap japkiaru.

Tura nunianka kawinmakiar wea weakar uchikia nunka 
nankatramunam jear “taunnaka” jintiawar ukuiniak yaki 
nayaimpiniam wakar iruntrar kemsaru.

Tura pujuiniayi ukunmak Tunmiasha jea pankai 
jiamaitiat uchirinkia yaa najannak pujuiniaun wainiak 
wake mesek yuminmamak ukunmasha Tunim uchiriji 
Yaa najannaru tumai arumchakmea tusa surut usukmi, 
Shikiatarin tsaket jintia uchiri pujamu nuna yakinini 
kemsatatkama nunka kenmas “Tunim” najannaru.

Nunia nankamas Yaa nunia Tunim tuu namkaru, 
turamu yamaikisha kashiti jiamka Yaaka tsutsak pujamti 
Tunmiaka ninkia pujau wainji tura nuniasha tuu ausamti 
achuartinmaka, uchi mitiaik kajerchati, tusar tiniu armayi.

Munchan 

aujmatsamu

Yanchuik aints Munchan naartin pujuchiawash. Tura nuni 
Kichik nukuch ajartin tura nuu ajanam yuwi nunia kuwish 
ararmau pujuchiawash.

Nuu yuwi nunia Kuwish ajanam pujuiniau kamartas 
wajamti jisar ukukir kashin tsawarar jiamka mekauweau, 
turamti nukuch ninki nintimias yaki kasumewea, ¿tiurkanak 
nekawa tuu nintimrau?

Tura nunianka nekata tusa mikian naner aintsuana 
ainiun najana kuwish nunia yuwi ararmaunam japen wajas 
ukukin.

Turayi muchanka ikiamnum pujau jinki yuwin yuwatas 
winikma aints ajan japen wajau wainkau. Tura wainiak: 
Kurat wajak nurinniuriyashi, aujsatjai tusa:

–Apachia ¿Tasha pujamek, tau” turamaitiat mikia 
najanamu asa aikchau, turam taksha wainki, aujmatiat 
taksha aikchau.

Tura ayacham munchanka kejek, awattiajai tusa, 
ampuki weri paat awatkama uwejen nujamiayi tura taksha 
kich uwejeji awatkama nunasha nujkamiayi. Tura nunianka 
najartatkama nawensha pak nujamiayi tura chichak 
kuptukta timiayi, tamaitiat ainchau asa, ayacham taksha 
kich naweji najakma nunasha nujamiayi, tura nunianka 
mash nujamak tiur wetin nuni tujinmak juwakmiayi.

Turayi nukuchka jeen pujau aintsuana tumau chichaun 
antak weri jikma munchak nujatun wainiak amek:

–¡Kasartuweam yamaikia achikjiame! Ame winia arakur 
tsamakchamin wajuweamu tusa nunianka, numiji awatar 
maa ikiamnum kaurti tusa japamiayi.

Nuna turua Nukuch kasan achiku turam nunianka 
ajanmaya yuwi ainiauka menkatsuk tsamawenau.

Aisamti iniu juntrinkia ajarin warinsha menkamatikia 
yupichu niniu nekamuri ainiana nujai nekainiawai, tura 
asamti juun  ainiau chichainiak juntan ajarinia inintrutsuk 
takamchati tusar tiniu armayi.

Shushui 

juun yawaji 

aujmatsamu

Yanchuikkia Shushui juun yawajinkia aints achariawash, 
turayat nukap kajernaiwenau.

Juun yawaka shushuin kajerumiayi, Shushuikia nankun 
shirman umpuamti untsuri kuntin waa nunia kayuk ainiau 
kautuwearmiayi tura Juun yawanaka shamuwearmiayi 
yukartin asamti. Tarau asa nuni shushuiniaka kajerumiayi.

Kichik kintiati wekakamawar Shushui juun yawaji 
inkunikiarmiayi. Tura Juun yawaka shushuin Yuwatas 
wakerau asa wainiak werimiayi. Turamaitiat Shushuikia 
nuu matik warin shauj wainmiayi, turan juun yawanka 
kupet iniukma ujeken shushuiniaka achikmiayi.

Turam Juun yawan chicharak timiayi:

–Saikma ujukruka achikchame, numi kankape achikume 
timiayi.

Turam kastsukitia tusa Shushuiniaka kupkamiayi.

–Kupkam Shushuikia wishiak ja, ja, ja, ja, wishir, chichak 
¡Saikma ameka nintipchauwitme, tuu timiayi, juun yawan!

Turam juun yawaka kejek jinmati yuwatjai tusa 
nakakmaitiat shushuikia atu jinki weak ukukmiayi turamti 
nunianka juun yawaka kajek waketkimiayi.

Tura nunianka kich kintiati Juun yawaka wekakama, 
Shushuikia nakun umpuan anturkamiayi tura antsu 
yamaikia yuwatjai tusa weri jeari chicharak yamaikia 
yuwamje timiayi. Tamaitiat shushui chichak, Saikma 
yuruwaip. Aminsha nanku umputan nuniartamje tama 
juun yawaka ninkia winiasha nuitiurta turakminka 
yuwashtatjame timiayi.

Turamti nunianka, yupichu nanku umpuarminiam jamkem 
kumaiji aparmi tusa juun yawan jankenka kumaiji mash 
apaar taksha shushuikia pikiakmiayi. Turam juun yawaka 
janke aparamu asa waitnamiayi tiur yuwatin nuni.

Tura tiur yuwatin nuni waitnakni wajakma waan 
wainkamiayi tura esatmitiatkama tiur esaitin nuni tujintiak 
wanka papekmiayi, tura kajek kakar awar juttiatkama 
kumaiji aparmaurinka tsuriarmiayi.

Nuna mash tsuriar nuniaka penker nekaper Shushuin 
eakan wainkan yuwatjai tusa wekama, shushuikia jintia 
winiaun wainiak antsu nunianka numatik esai yuwamiayi.

Nunia nankamu asa Juun yawa Shushsuin esainkia mash 
Saptuk yuyu tusar aujmatiniawai.

